
Норбутабийдан сўнг унинг ўғли Олимхон (1801-1810 йй.) тахтга ўтириб, Қўқон 

хонлигининг сиѐсий қудратини мустаҳкамлаш, мамлакат ҳудудларини кенгайтиришга 

алоҳида эътибор берди. Натижада Қўқон хонлигининг сиѐсий мавқеи ошиб борди. 

Олимхон даврига келиб Қўқон хонлигидаги давлат бошқаруви олдинги давлатлар 

бошқарув тизимидан деярли фарқ қилмас эди. Унинг даврида Қўқон давлати кучайиб 

бориши билан давлатнинг сиѐсий мақоми ҳам ўзгаради. Агар Қўқоннинг дастлабки 

ҳукмдорлари ―бий‖ ва ―бек‖ унвони билан мамлакатни идора қилган бўлсалар, 

Олимхон давридан бошлаб (1805 йил) ҳукмдорлар расман ―хон‖ деб юритила 

бошланди [1-5]. 

Ўз даврида Олимхон ҳарбий юришлар қилиб ўзига янги вилоятларни , жумладан 

Оҳангарон воҳаси, Тошкент, Чимкент, Туркистонни бўйсундиришга муваффақ бўлди. 

Қисқа муддат Ўратепани ҳам эгаллади, Жиззах ва Зоминга юришлар қилди. Ҳарбий 

ислоҳатлар ўтказиб, марказлашган ва кучли давлат тузиш учун ҳаракат қилаѐтган 

Олимхоннинг сиѐсатидан норози бўлган айрим зодагонлар гуруҳи унга қарши фитна 

тайѐрлай бошладилар.  Олимхон ўз ҳокимиятини мустаҳкамлаш мақсадида укаси 

Рустамбекни, бир нечта саркардаларни, дин пешволарини ўлдиртириб юборади. 

Манбаларнинг маълумот беришича, бу воқеалардан сўнг кучайиб кетган 

фитначиларга Олимхоннинг укаси Умарбек бошчилик қилган. Натижада, 1810 йилда 

Олимхон Тошкентдан Қўқонга қайтаѐтганда, Олтиқуш мавзесида ўғли Шоҳруҳбек 

билан бирга Қамбар Мирза томонидан отиб ўлдирилади. 

Манбаларга кўра, Умархон (1810-1822 йй.) ҳукмдорлиги даврида йирик ер 

эгалари, ҳарбий саркардалар ва руҳонийларнинг мавқеи янада ошади. У давлат 

бошқаруви ишларида изчил тартиб, қонун – қоидалар ўрнатди ва диний ишларни 

тартибга солди. Натижада, 1818 йилда Умархон руҳонийларннг розилиги билан ―амир 

ал-муслимин‖ унвонини олиб ҳам диний, ҳам дунѐвий ҳокимиятга эга бўлади. 

Муҳаммад Ҳакимхон маълумотларига кўра, Умархон даврида Амир Темур ва 

Султон Ҳусайн Бойқаро замонига тақлидан унвон ва лавозимлар жорий этилиб, 

уларга ҳокимиятга яқин шахслар тайинланади. Шунингдек, Олимхон зулмидан қочиб 

кетган айрим амалдорлар Умархон хизматига қайтиб келиб, лавозимларни 

эгаллайдилар [6-10]. 

Манбаларнинг гувоҳлик беришига қараганда, Қўқон хонлигининг Ўрта Осиѐ 

минтақасидаги сиѐсий жараѐнлар ва ўзаро муносабатларга фаол аралашуви ҳам 

Умархон давридан бошланади. Ўз дарвида Умархоннинг элчилари Хива, Хитой ва 

Туркия давлатларига жўнатилганлиги маълум. 

Н.Петровский Умархон ҳукмронлиги даври ҳақида қуйидаги маълумотларни 

беради: ―Умарнинг хонлиги ҳам олдинги хонларникидек давом этди, яъни, у ўз 

ерларини кенгайтирди. Бу хон даврида Туркистон вилояти мусулмонларнинг Ҳазрат 

(Султон ал-орифин Аҳмад Яссавий давф этилган Туркистон) шаҳри билан бирга забт 

этилди. Умархон ҳалқ севиб ардоқлаган хонлардан бири бўлди. Қўқонда икки қатор 

шеър тарқалган бўлиб, унда Умархон ҳақида жуда илиқ ва яхши сўзлар айтилар эди‖. 

1822 йилда Умархон касалланиб вафот этганидан сўнг тахтга унинг ўғли 

Муҳаммадалихон (Мадалихон) (1822-1842 йй.) ўтиради. Унинг ҳукмронлиги 

даврида Қўқон ҳонлигининг ҳудуди янада кенгайиб, қирғизларнинг баъзи туманлари 

хонликка қўшиб олинади ҳамда Кўлоб, Ҳисор, Бадахшон, Дарвоз, Масчоҳ каби 

вилоятлар Муҳаммадалихон ҳукмронлигини тан оладилар [11-15]. 

Манбаларга кўра, Муҳаммадалихон ҳукмронлигининг дастлабки йиллари яхши 

ва одилона кечган. У 1826-1831 йиллар давомида Қашғарга юришлар қилиб, бу ердаги 

мусулмонларни хитойликлар зулмидан озод қилди ҳамда 70 минг уйғур 

мусулмонларини Андижон вилоятига кўчириб келтирди. Натижада дин пешворлари 

Муҳаммадалихонга ―Ғозий‖ (―дин ҳомийси‖, ―дин йўлида курашувчи‖) унвонини 

бердилар. 

1840 йилда Муҳаммадалихоннинг бош маслаҳатчиси, давлатни бошқарув 

ишларида катта тажрибага эга бўлган Ҳаққули мингбошининг туҳматга учраб хон 

томонидан қатл этилиши шусиз ҳам қалтис бўлиб турган вазиятни янада 

кескинлаштириб юборди. Ундан ташқари хон давлат ишларига лоқайд бўлиб, асосий 

вақтини ҳарамида ўтказа бошлади. Натижада давлатни бошқарув ишларида 

суистеъмолликлардан умумий норозиликлар бошланиб, хонни ағдариш учун фитна 

тайѐрлана бошлади. Лекин ўз кучлари билан фитнани амалга оширишга кўзи етмаган 

бир гуруҳ Қўқон амалдорлари бошқа хон сайлаш мақсадида Бухоро амири 

Насруллога нома ѐзиб, ундан ѐрдам сўрашди. Қўқон юриши учун баҳона тополмай 

турган Амир Насрулло бу таклифни тезда қабул қилиб, 1842 йил апрелда Қўқонни 

босиб олди. Қўқондан оиласи билан Наманган томонга қочган  Муҳаммадалихон 

тутиб келтирилиб, оиласининг бир қисми билан қатл эттирилди [16-20]. 

Амир Насрулло Қўқон хонлигининг Бухорога қўшиб олинганлигини эълон 

қилиб, Қўқонда ўз ноиби Иброҳим додҳоҳ Манғитни қолдиради. Аммо, Иброхим 

додҳоҳнинг Қўқон ҳалқига ўтказган жабр-зулми, солиқларнинг ҳаддан ташқари ошиб 

кетиши натижасида аҳоли қўзғолон кўтариб, Бухоро ҳукмронлигидан озод қилиш 

учун қипчоқларни ѐрдамга таклиф этадилар. Қипчоқлар Муҳаммадалихоннинг 

қариндоши Шерали бошчилигида Қўқонга келиб, бухороликларни тор-мор этдилар 

ҳамда Шералихон (1842-1845 йй.) тахтни эгаллади.  Қипчоқлар эса шу вақтдан 

бошлаб узоқ вақт хонликда етакчи мавқега эга бўлдилар. 

Қўқонда бўлган воқеалардан хабар топган амир Насрулло 1842 йилнинг кузида 

яна Қўқонга юриш қилди, аммо бу сафар унга омад кулиб боқмади. Муҳаммадалихон 

даврида юзбоши бўлган Мусулмонқули қипчоқ Насруллонинг ишончига кириб 

Қўқонга келади ва қўқонликларни таслим бўлишга кўндириш ўрнига бир тан — бир 

жон бўлиб амир Насруллога қарши курашга чорлайди. Унинг маслаҳатига кўра 

Қўқонда ҳимоя воситалари кучайтирилди. Бир ойдан зиѐдроқ Қўқонни қамал қилган 

амир Насрулло ўзига қарши суиқасд уюштирилаѐтлиги ҳамда хиваликлар чегарага 

жойлашган Бухоро қишлоқларига ҳужум қилаѐтганлиги ҳақидаги хабарни олиб 

Бухорога қайтишга мажбур бўлди. 

Бухороликларнинг кетиши билан Қўқон хонлигида бир муддат тинчлик ва 

осойишталик ҳукм сурди. Шералихон кекса одам бўлиб оқкўнгил ва мулойим инсон 

эди. Унинг даврида барча давлат лавозимларини қипчоқлар эгаллаб, давлат 

бошқарувини ўз қўлларига олдилар. Аммо, 1845 йилда Бухорода бўлган Олимхоннинг 

ўғли Муродхон (Қўқонда 11 кун хон бўлган) амир Насруллонинг ѐрдами билан 

Қўқонга келиб Шералихонни қатл этади ва тахтни эгаллайди. Бу пайтда Наманганда 

бўлган мингбоши Мусулмонқули бу воқеадан хабардор бўлгач Шералихоннинг беш 

ўғлидан бири Худоѐрхонни олиб Қўқонга келади ҳамда уни хонлик тахтига ўтқазади 

(1845-1853, 1863, 1865-1875 йй.). 16 ѐшга кирган Худоѐрхоннинг ѐшлигидан 

фойдаланган Мусулмонқули мамлакатни деярли ўзи бошқарди. Худоѐрхоннинг 

биринчи хонлиги даврида иккита куч – ўтроқ аҳоли  ва кўчманчи туркий қабилалар 

ўртасида ҳокимият учун кураш хонликнинг асосий муаммосига айланди [21-23]. 

